
KPDNHEP SERBU AKTIVITI MENYELEWENG GAS LPG 

BERSUBSIDI  

 

PUTRAJAYA, 31 Julai  2021 – Kementerian Perdagangan Dalam 

Negeri dan Hal Ehwal Pengguna (KPDNHEP) komited 

membanteras aktiviti penyelewengan dan ketirisan Liquefied 

Petroleum Gas (LPG) / gas petroleum cecair bersubsidi bagi 

memastikan keberadaan bekalan gas bersubsidi di pasaran dapat 

terus dinikmati oleh rakyat Malaysia. 

 

2. Satu operasi serbuan telah dijalankan oleh sepasukan 

Pegawai Penguat Kuasa KPDNHEP Ibu Pejabat Putrajaya ke atas 

sebuah stor di sekitar Bandar Seremban dan Port Dickson, Negeri 

Sembilan pada 30 Julai 2021. Operasi ini dilaksanakan hasil 

daripada risikan yang dijalankan selama tiga minggu dan 

mendapati premis ini telah beroperasi menjalankan aktiviti 

decanting sejak dua bulan yang lalu. 

3. Stor tersebut disyaki digunakan sebagai tempat untuk 

memindahkan gas LPG bersubsidi 14kg ke dalam tong gas LPG 

kegunaan industri dan kepada tin gas untuk kegunaan dapur 

portable 230g.  

 

4. Dalam serbuan tersebut, pasukan KPDNHEP  telah menemui 

sejumlah 126 tong 50 kg LPG (berisi dan kosong) untuk kegunaan 

industri, 136 tong 14 kg (berisi dan kosong) untuk kegunaan 

domestik dan 1500 Tin Liquefied Butane Catridge (berisi dan 

kosong). Turut disita ialah sebuah lori kargo am had muatan 5 tan 

yang pada masa tersebut dipenuhi dengan tong gas LPG 14 kg. 

Turut ditemui peralatan-peralatan yang digunakan untuk 

pemindahan gas LPG seperti hos paip, alat timbang dan beberapa 

bungkus plastik ais bagi tujuan aktiviti memproses pemindahan 

gas LPG.  

 

5. Modus operandi sindiket ini ialah menerima tong-tong yang 

berisi LPG domestik 14 kg bersubsidi daripada pemborong di 

sekitar Klang dan Beranang, Selangor.  Tong-tong LPG bersubsidi 

tersebut tidak dihantar ke tempat yang sepatutnya yang terdiri dari 

peruncit-peruncit. Sebaliknya ia dihantar ke stor tersebut untuk 

memindahkan  gas LPG bersubsidi ke tong 50 kg (kegunaan 

industri) dan tin gas untuk kegunaan dapur portable 230g.  

6. Nilai rampasan dan  sitaan dianggarkan bernilai RM147, 

940.00. Enam (6) orang telah ditahan iaitu  dua (2) orang lelaki 

tempatan dan empat(4) lelaki warganegara Myanmar berumur 20 

hingga 30 tahun yang berada di premis tersebut bagi membantu 

siasatan.  

 

7. Kes disiasat di bawah kesalahan Seksyen 21, Akta Kawalan 

Bekalan 1961 kerana memiliki barang kawalan dalam keadaan 

menimbulkan syak munasabah untuk melakukan kesalahan di 

bawah Peraturan 3(1) Peraturan-Peraturan Kawalan Bekalan 1974 

membabitkan aktiviti mengilang LPG tanpa lesen sah, Seksyen 20 

(1), Akta Kawalan Bekalan 1961 kerana menyimpan, apa-apa 

barang kawalan disimpan dimana-mana premis selain dari premis 

yang dilesenkan atau premis yang dibenarkan oleh pengawal dan 

Peraturan 9 (2), Peraturan-Peraturan Kawalan Bekalan 1974, Akta 

Kawalan Bekalan 1961 kerana pemborong menjual barang 

kawalan kepada orang atau pihak yang tidak mempunyai lesen 

atau kebenaran bertulis daripada Pengawal.  

8. Jika sabit kesalahan, boleh didenda tidak melebihi Satu Juta 

Ringgit Malaysia (RM 1,000,000.00) bagi orang perseorangan 

atau penjara tidak melebihi tiga tahun atau kedua-duanya sekali. 

Bagi Syarikat , sekiranya sabit kesalahan boleh didenda tidak 

melebihi Tiga Juta Ringgit Malaysia (RM 3,000,000.00). 

9. Pengarah  Bahagian Penguat Kuasa KPDNHEP, Tuan 

Azman bin Adam menegaskan pihaknya, akan bertindak tegas 

serta tidak akan berkompromi dalam menguatkuasakan undang-

undang untuk membanteras sindiket penyelewengan subsidi 

barang kawalan demi kepentingan rakyat. Beliau juga meminta 

orang awam untuk menyalurkan maklumat atau sebarang 

pertanyaan di saluran rasmi berikut :  

i. Portal e-aduan.kpdnhep 
ii. Call Centre 1-800-886-800 
iii. Emel e-aduan@kpdnhep.gov.my 
iv. Ez ADU KPDNHEP 
v. Pusat Arahan Penguatkuasaan (ECC) 03-8882 6088/6245 
vi. Whatsapp 019-279 4317 

 

######## 

 
Tuan Azman Adam   
Pengarah, Bahagian Penguat Kuasa 
Kementerian Perdagangan Dalam Negeri Dan Hal Ehwal Pengguna 
PUTRAJAYA, 31 Julai  2021 


